
BAB VII
PANYANDRA PENGANTEN

Panyandra inggih menika rerumpakan mawi basa endah kangge mahyakaken satunggaling prekawis, upaminipun candra penganten, candra busana penganten, candra dalem/griya, candra tarub. Ukara panyandra kadhapuk kanthi pilihan tembung ingkang endah, mawi lelewaning basa, purwakanthi, lan sapanunggilanipun.

Kaendahaning panyandra bakal sakalangkung menjila utawi sampurna menawi anggenipun mahyakaken sinenguyung pangolahing suwanten ingkang sae. Suwanten ingkang sae miterat tiyang Jawi inggih menika suwanten gandhang. Gandhang menika menawi sera boten mbrebeki, menawi lirih tansah hangenaki. Pocapanipun cetha, membat mentuling suwanten pas (wulon sukonipun mapan). 

Panyandra ugi ngetrepaken ungeling gendhing. Pangolahing suwanten rikat rindhiki, andhap inggil, membat mentul menika trep kaliyan wiramaning gendhing. Manut panaliten, gendhing ketawang satunggaling gendhing ingkang sekeca kangge panyandra. Gendhing ketawang sageg\g nyandra penganten Sala menapa dene ngrumpakan penganten Ngayogyakarta. Gendhing ladrang ugi saged langkung cocok kangge ngrumpakan penganten Ngayogyakarta
. Dene gendhing lancaran kirang cocok kangge panyandra awit wirama lancaran menika cepet, kamangka panyandra menika menawi cepet kirang sae (Suwarna, 2007). 

7.1 Candra Panggih  Penganten Gagrak Surakarta

Sanggyaning para tamu, ingkang sinungga ing akrami. 

Kados sampun sawega ing dhiri, samekta ing samudayanipun, marma panggihing sri penganten sarimbit tumuli badhe katindakaken. Para rawuh kasuwun jumeneng.

Wus dumugi wahyaning mangsa kala, ana titahing Gusti, jalu tanapi wanita, nun inggih risang penganten  arsa netepi jejering agesang, ngancik ing madyaning bebrayan agung. Panggihing risang penganten binarung swaraning Kodhok Ngorek.

Kang minangka pambuka wiwaraning adicara panggih, kawuryan juru ampil pisang sanggan sampun mangarsa, ngabyantara ing ngarsaning Bapak/Ibu ....................... . Juru ampil pisang sanggan kaduta dening Bapak/Ibu ...................... kinen ngaturaken panebusing risang penganten putri. Makaten ta pangandikanya kang dinuta ing ngarsaning Bapak/Ibu .................

.................

“Kula ngaturaken pisang sanggan, minangka panebusing risang penganten putri”

“Sampun kula tampi kanthi jangkep, panggihing sri penganten tumuli badhe 

  katindakaken”

Paripurna anggenira imbal wacana, kang hanawung kridha wangsul ing sasana sakawit, rehning sampun bangkit hangentasi karya.

Wus dumugi wahyaning mangsa kala dhumawahing kodrat saking panguwaosing Gusti ingkang Murbeng dumadi. Ana titahing Gusti ingkang asipat jalu tanapi wanita, sumedya hanetepi jejering ngagesang, arsa ngancik alaming madya, amestuti ila-ila ujaring para kina ingkang dahat pinundhi-pundhi, sarta angleluri laksita harja, nulad edi endahing luhuring budaya, umiring sasanti tis-tis marsudi mardawaning budya tulus. 

Nalika sama, kawuryan sri penganten putri wus jengkar saking sasana rinenggga, ingayap binayangkare sangganing warga wandawa. Swaraning pradangga munya hangrerangin, kadya asung pepuji pangastuti mring penganten kang arsa pinanggya  amrih kang kaesti dadi, kang sinedya dadya.

Saya caket nggenira lumaksana risang penganten sarimbit. Samana wus dumugi unggwan kang tinuju, juru ampil kembar mayang saking risang penganten sarimbit samya liru kembar mayang minangka pralambang kawitaning upacara panggih. Risang penganten kinepyok sekar adi mancawarna kalpataru, dewadaru mrih ilang salwiring sukreta kalis sambekala.

Saya caket nggenira lumaksana risang penganten. Tempuking pandulu caturnetra ingkang linambaran budi luhur, sakala wonten daya pangaribawa ingkang dadya sarana pambukaning rasa ginaib. Saksana kumlawe astane penganten putri sarwi ambalang gantal mring penganten kakung, ingkang winastan gondhang kasih. Datan saranta penganten kakung gya gumantya ambalang gantal kang winastan gondhang tutur. Wujuding gantal nun inggih sedhah kang tinangsulan lawe seta. Sedhah kadya lumah lawan kurepe, dinulu beda rupane, gineget tunggal rasane. Sanadyan sajuga mijil priya, sajuga mijil wanita kalamun sampun tinangsulan ing palakrami ingkang suci, dadya paningset denira mangun brayan. Saniskaraning pakarti sampun nyawiji, marma sirik lamus kongsi suwaleng kayun.

Kawistara penganten wus jajar sumandhing aneng luhuring pasangan linambaran roning pisang raja, pasemone nyata lamun dhaupira wus pinasthi dadi pasanganira, kang anggung kinudang-kudang bangkit mandhireng pribadi, wimbuh kawibawane, lir jejering narendratama.

Mandhap saking pasangan, ingkang sarimbit gya marepegi antiga ingkang cinaket ing bokor kencana. Sakala kanang antiga tinapak ing pada pecah sanalika. Pramila daya-daya penganten putri laju hanjengku sarwi sumembah mring kakung, arsa hamijiki samapraning kang raka, pralampita angicali sukreta, mbengkas salwiring durgama, tulus mulya manggih raharja.

Katon kambang-kambang kumambanging sekar triwarna kang aneng jro bokor kencana, nun inggih mawar, mlathi, miwah kanthil, yekti menika kinarya pralampita lamun saniskaraning kandha risang penganten, badhe winawar kanthi tembung manis manuhara lumantar kedaling lathi, dadya pambukaning karya tama kang anggung kumanthil-kanthil ing padoning netra, tumanem tung-tunging nala. Gandaning sekar kang hangambar arum, suka pralampita bilih penganten sarimbit tansah arsa angudi aruming nama satemah mahanani kuncaraning kulawarga.

Paripurna gatiningkang titi laksana panggih, samana sang pinangantyan wus jumeneng jajar sumandhing sarwi sinengeban sindur dening ingkang ibu awarni rekta miwah seta. Dene ingkang rama kasdu suka panuntun mring panganten sarimbit mrih tinuntun rehing kautamen, pinayungan budi rahayu, wani ing bebener, wedi ing kaninsthan. Nalika amana sang Larasmaya memuji asung pangastawa, umiring kang daweg winiwaha,  laju manjing sasana rinengga, tulus raharja, sirna salwiring rubeda.

Wus lumaksana risang penganten sarimbit tinuntun ingkang rama. Kanthi hasesanti ing ngarsa sung tuladha, ingkang rama ngentasi panca bayaning marga, mrih lampahing putra sarimbit denira lumebet ing madyaning bebrayan agung saged hanjog unggwan kang tinuju nun inggih gisiking samodra kabagyan sarta kamulyan.

Risang penganten sarwi sinengeban ing sindur warni seta miwah rekta. Sindur dumadi saking tembung sindu miwaha aksara ra. Sindur nun inggih bindu utawi toya, ra nun inggih kanugrahan. Manunggaling titah jalu tanapi wanita, sageda manunggalaken ing rasa jati sejating rasa, rasa jalu tanapi wanita, satemah mbabar kama awarni seta saking pokaling bapa, miwah kama awarni rekta saking pokaling rena, ing tembe sageda hambabar pratima kang atata jalma nenggih putra kang minangka rerengganing bale wisma. Sinambi anyingepi sindur, ingkang ibu asesanti ing madya hamangun karsa. Ingkang ibu tansah jumurung ing karsa, nenggih karsaning risang penganten sarimbit, ingkang sampun sahadipraya, sumedya mangun bale wisme, ngancik gesang alam madya. 

Kang minangka pethit menika, para kadang miwah santana, warga wandawa ingkang tutwuri handayani. Suka pepuji  mangastungkara, mrih Gusti kang Maha Welas lan Asih suka daya kekiyatan mring sri penganten sarimbit. Satemah lulus raharja anggenira mengku brayat, binerkat mring Gusti kang murbengrat.

Nalika samana tindakira risang penganten wus ngancik ing sasana pinajang. Daya-daya ingkang rama lenggah wonten sasana rinengga arsa mbobot timbang putra sarimbit. Age-age ngabyantara ingkang ibu ing ngarsaning bapa. Makaten ta pangandikannya kalamun kawijil ing lisan:

“Bapakne kepriye mungguh bobote anake dhewe sakloron?”

“Ibune, manut rasaku bobote padha, muga-muga timbang tresna lan asihe”

Paripurna denira rama miwah ibu imbal wacana, ingkang rama sigra jumeneng arsa misudha penganten sarimbit. Risang penganten pinetek pamidhangane linenggahaken ing sasana pinajang nun inggih sasana rinengga.

Kawuryan risang penganten sampun lenggah jajar ing sasana arsa nindakaken adicara kacar-kucur. Kacar-kucur, kacang-kawak, dhele kawak. Sing adoh dadya sadulur, sing wis  sadulur sangsaya nggenira sumadulur. Kacang kawak, dhele kawak, singa adoh dadya sanak, sing wis sanak sangsaya nggenira sumanak. Arta receh pralampita kahartakan, nering sedya mrih gesangipun sri penganten tansah kasinungan sandhang boga. Kacar-kucur tinampi dening penganten putri datan wenten ingkang marebel, suka pratandha bilih risang penganten putri badhe dados wanodya ingkang gemi, nastiti, ngati-ati. 

Asiling kacar-kucur, guna tampa kaya kacar-kucur, dening risang penganten arsa katitipaken dhumateng ingkang Ibu.................. nun inggih tiyang asepuhioun risang penganten putri.

Risang penganten sampun wangsul ing sasana sakawit arsa nindakaken dhahar kembul dedulangan. Risang penganten kakung ngepel-ngepel sekul cacah tiga. Pralampitane risang penganten manunggalaken tigang prekawis, nun inggih manunggaling kalih kulawarga besan lumantar manunggaling penganten sarimbit. Sekul kang kinepel pinalih dadya kalih, minangka sarana dedulangan sarwi lawuh ati antep, minangka pralambang manteping nala anggenira samya palakrama.  Wredining dedulangan, risang penganten sarimbit arsa liru salwiring kandha, datan wenten wewadi ing madyaning kulawarga, saniskaraning kandha arsa rinembag ing madyaning kulawarga, jer wiwit menika sampun manunggah dadod bateh, nenggih pangembating kang luwih teteh. 

Ngunjuk rujak degan wala, nun inggih klapa ingkang nembe mawoh sepisan. Kekudanganing asepuh mrih anggenira palakrama ingkang putra enggal pinaringan momongan kang bisa nyambung sarasilahing kulawarga. 

Paripurna angunjuk toya degan, risang penganten sumedya sumungkem ing pepadaning ingkang rama miwah ingkang ibu.

Tanggap ing sasmita, lantip ing panggraita, ingkang Bapak/Ibu ......................tumuli badhe mapag risang besan.

Sampun mandhap saking sasana piniji Bapak/Ibu ........................ wengkuning sedya hamung tumuju ing wiwaraning sasana wiwaha, nenggih mapag ingkang besan Bapak/Ibu ................... Rerentengan anggenira lumaksana, esem tansah sinungging ing lathi mratandhani kalamun sukeng driya bombong ing wardaya.

Pinapag risang besan, sampun pinanggiya, sarwa-sarwi ajejawat asta, mangayubagya rawuhipun ingkang besan sarimbit. Paripurna anggenira bage-binage, risang besan enggal kadherekaken tumuju ing sasana pinajang. Para ibu ingkang mangarsani lampah, dene bapak ingkang tutwuri. Menika suka pratandha bilih priya kedah junjung drajating wanodya, jumurung ing karsaning wanita ingkang lumampah ing marganing kamulyan. 

Anggenira lumaksana, satindak tumoleh manganan, sapecak tumoleh mangiring, esthine driya mung suka penget dhumateng para kawula dasih kaswasih, enget mring jatining panembah ing ngarsaning Gusti, nggenira tumitah ing jagad raya. Sarta kadya asung pambagya mring rawuhing para tamu kang minulya.

Prapta ing sasana mulya, risang besan kadherekaken lenggah wonten ing sasana ering kiwa. Uninga risang besan sampun lenggah satata, Bapak/Ibu ........................ wangsul wonten ing sasana palenggahan sakawit, ing kananing risang penganten.

Risang penganten arsa anguswa pepadaning ingkang rama miwah ingkang ibu, nyuwun puji pangestu amrih rahayu uripe.

Sampur jengkar saking dhampar  risang penganten sarimbit. Esthining penggalih hamung arsa lumarap abyantara ing ngarsaning para wredha. Parasing sedya wengkuning parasdya muhung sumedya sumungkem anguswa pepadaning ingkang rama miwah ingkang ibu.

Sigra tumungkul amarikelu yayah konjem ing bantala wadanane penganten sarimbit, tangkeping asta sumembah ing jengku kanan, sinartan eninging cipta kang rumasuk ing sanubari, anyenyadhang pangastawa saking rama miwah ibu, mrih esthining driya denira mangun brayan hinaywan dening Gusti kang murbeng jagat.

Lir sinendhal mayang jroning galih dupi ingkang rama ibu inguswa pepadanira dening ingkang putra. Sumedhoting wardaya tan bangkit sinayutan, sakala ingelus-elus pamidhangane, winiwir-wiwir rikmane penganten sarimbit, kebak ing rasa asih sutresna.

Kawuwusa tatkala nampi sihing rama ibu ingkang dahat tumanem ing kalbu, sanalika penganten angles kekes kadya linolosan otot bebayune, angga angalumpruk pindha kapuk, sapandurat datan pana panon ing rat, sakedhik tan darbe karekat, satemah anjegreg kadya tugu sinukarta.

Tan kawawa anandhang dhuhkitaning galih, waspa mijil amarawayan. Tumetesing waspa tumiba pangkone ingkang rama ibu, cinandra kadya mutyara rinonce. Uninga ingkang putra netesaken waspa, trenyuh penggalihing rama miwah ingkang ibu. Kawuryan netra kembeng-kembang arsa ndhawahkane waspa. Parandene sigra mbengkas dhuhkitaning nala, horeging wardaya hamung sinamun ing samudana.

Hayom, heyem, tentrem, hangayomi, pepadaning rama ibu, mahanani sri penganten eling marang purwa duksina, duk rikala linairake aneng jagad raya. Eling marang rama kang wis kuwagang hangukir jiwa ragene, eling marang kang ibu kang wis minangka sasana yoga brata nawa candra dasa ari suwene. Eling marang rama ibu kang wis nggulawentah wiwit timur ngantos diwasa, ing ri kalenggahan ini bakal uwal saking pangkoning wong atuwa.

Eling-eling risang penganten wiwit timur mula anggung-ginunggung mring pepoyaning kautamen, mila amung sakedheping netra bangkit angusadani onenging nala, nadyan nandhang sungkawa, cekap sinamun ing samudana.

Waspada ing semu anguningani ingkang putra denira karerantan ing batin, sakala kawijil pangandikanira aris, mesi wasitaadi “ Anakku Ngger, sakloron, duk samana sira cilik mula dakkekudang, yen ing diwasamu bisaa mengku garwa kang dadi pepujaning atimu. Kaya ngapa wektu iki, sepira ta lega bungahing atiku, dene kekudanganku jebul wus dadi kasunyatan. Kang mangkono lelungsen dakbebakali, kanthi daksesuwunake ing ngarsaning Gusti, muga-muga anggonmu nempuh lelumban aneng samodraning ngaurip enggal tumeka ing gisiking gegayuhanmu, sembada kang sinedya, lestari kang kaesthi.”

7.2 Candra Panggih  Penganten Gagrak Ngayogyakarta

Conto: 

Para rawuh ingkang kinormatan, kawuningana bilih adicara panggih sri penganten sarimbit badhe kawiwitan. Pramila dhumateng para tamu kasuwun jumeneng, minangka pakurmatan dhumateng panggihing sri penganten.

Sampun dhumawahing ing kodrat, dhasar karekat sampun binerkat, mring Gusti kang Murbengrat, ana titahing Gusti jalu tanapi wanita, dhaup palakrama arsa pinanggiya ing wiwaraning sasana wiwaha. Aloking kang samya humiyat kae lho pengantene.

Minangka pambuka tumapaking adicara panggih, juru ampil pisang sanggan saking kulawarga penganten kakung arsa ngabyantara sowan wonten ngarsaning Bapak/Ibu  .......................... Juru ampil pisang sanggan minangka dutanipun Bapak/Ibu ............... kinen ngaturaken panebusing penganten putri.  Sampun ngabyantara ingkang dinuta, makaten ta pangandikan kalamun kawijil ing lisan:

“Kula ngaturaken pisang sanggan minangka panebusing penganten putri.”

“Sampun kula tampi kanthi jangkep, adicara panggih tumuli badhe katindakaken”

Sampun tinampi pisang sanggan dening Ibu ................., minangka panebusing penganten putri. Kang kasdu mastani, pisang nun inggih hanampi gesang, risang penganten kakung sampun samekta nampi gesaningipun risang penganten putri, sarta badhe gesang tembayatan, urip bebarengan.

Kawuryan saking mandrawa risang abagus miwah ahayu sampun lumaksana tumuju ing papan kang piniji minangka sasana nggenira arsa pinanggya. Alon-alon anggenira lumaksana, kinanthi mring para wredha. 

Humiyat penganten kakung sampun napakaken pada, risang penganten putri kinanthi para wredha tumuju ing sasana panggih. Ingkang mangarsani nun inggih juru ampil sekar kembar mayang.

Jajane risang penganten kakung sigra kinepyok kembar mayang, parasing sedya amrih tinebihaken ing tulah sarik miwah bendu panyendu.

Saya caket nenggira lumaksana penganten sarimbit, kekalihnya samya apagut tinggal, datan saranta risang ahayu murwakani ambalang gantal. Gumantya risang abagus ngimbangi karsaning risang ahayu. Gantal dumadi saking sedhah kang lininting tinangsulan lawe seta. Sedhah kaya lumah lawan kurebe, dinulu beda rupane, gineget tunggal rasane. Sandyan sajuga mijil priya, sajuga mijil wanita, kalamun sampun tinangsulan tresna suci, pinesthi dadi jatukramane.

Laju hanjengku risang penganten putri mijiki samparaning ingkang garwa kanthi toya perwita kang sinebat ranupada. Ranu nun inggih warih, her, utawi toya. Pada nun inggih samparan. Karekating manah amrih ilang salwiring sukreta, kalis saking sambekala.

Paripurna anggenira mijiki samparaning kang raka, jinunjung lenggah risang ahayu dening risang abagus. Kekalihnya samya aben ajeng, tumuli Ibu ......................... nun inggih sang juru sumbaga, meteg antiga ing palarabaning risang penganten sarimbit, pinecah antiga minangka pralambanging pecah nalar, pecah mikir, wiwit wanci menika risang ahayu ................. saha risang abagus ............................ badhe mangun bale wisma, bawa priyangga.

Kawuryan risang penganten sampun jumeneng jajar arsa lumaksana tumuju ing sasana rinengga nun inggih sasana pinajang.

Gandheng renteng-renteng nggenira lumaksana penganten sarimbit. Dhasar kawit timur wus ginunggung-gunggung mring edi luhuring budaya marma anggenira lumaksana, tumapaking pada nut wiramaning gendhing. Tumungkul wedanane, madhep mantep pamulate, suka pratandha bilih penganten sarimbit sampun saeka praya ing sedya saeka kapti ing pakarti, kanthi manunggal ing rasa, cipta, miwah karasane, sarwi asesanti rumangsa handarbeni, melu hangrungkebi, mulat sarira hangrasa wani.

Sinten ta ingkang mangarsani lampah, nenggih patah sakembaran, kembar busanane, kembar dedeg piadege, kembar kasulistiyane. Sanadyan ta maksih timur, dereng pedhot nggeget sedhah, parandene kalamun ing dewasane kawuryan kasulistiyane kang bakal gawe gawoking para jejaka kang samya humiyat. Sawuntatnya risang penganten nenggih ingkang rama miwah ingkang ibu, nenggih rama ibu ............................ Kanthi sesanti tutwuri handayani, ingkang rama miwah ingkang ibu sampun jumurung ing karsa, mring karekating putra anggenira palakrama arsa mangun bale wisma. Tutwuri handayani, tansah suka pepuji mring ngarsaning Gusti, amrih ingkang putra sarimbit, anggenipun mengku bale griya, tulus raharja, gesang mulya lan minulya.

Risang penganten sarimbit sampun lenggah ing sasana rinengga. Kepareng para tamu lenggah wonten sasana sakawit, matur nuwun awit sampun suka pakurmatan dhumateng panggihing penganten sarimbit. Tumuli badhe katindakaken adicara adat. Risang penganten kang lenggah ing sanana rinengga, kalamun kacandra kadya puspa warnane.

Adicara adat kacar-kucur, tampa kaya, wus jumeneng risang abagus ngasta pirantining kacar-kucur, tampa kaya. Kyai Ambar Sejati badhe maringaken kaya dhumateng Nyai Ambar Sejati. Kacang kawak, dhele kawak , wong liya dadia sanak, wong adoh dadio cedhak, nastiti, ngati-ati, werdi, dadi. Kacar kucur tampa kaya, kacang kawak dhele kawak, arta receh minangka pralambang tanggel jawabing priya dhumateng garwa. Risang abagus wus sumadhiya angupaya sandhang miwah boga mrih kacekapaning kulawarga. Satemah kulawarga datan kacingkrangan, sukur bage  pinaringan kasugihan. 

Asiling guna tampa kaya, arsa katitipaken dhumateng ingkang ibu,  nun inggih .............. satunggaling wanodyagung ingkang pinitados mring risang penganten sarimbit kinen rumeksa asiling guna tampa kaya.

Paripurna sowan ingkang ibu, penganten sarimbit wangsul wonten ing sasana sakawit, arsa nindakaken dhahar klimah. Risang abagus ngepel-ngepel sekul jenar. Kalamun taksih wujud wos, kumepyur, parandene ingolah sarta kinepel dening penganten kakung manunggal dadya sawiji. Pratandhane risang penganten manunggalaken gumolonging tekad denira arsa hambangun brayat. Setunggal baka setunggal, sekul kang kinepel risang abagus kadhahar risang ahayu sarwi lawuh ati antep. Maknanipun bilih penganten sarimbit sampun mantep ing nala anggenira dhaup palakrama arsa mangun bale wisma. 

Ngunjuk toya wening, maknane bilih salwiring kandha sarta solah bawa arsa kapenggalih kanthi weninging nala. Satemah datan damel seriking asanes, tansah karyenak tyasing sasama.

Paripurna risang penganten ngunjuk toya wening, arsa katindakaken adicara sungkeman, kapurwakan Bapak/Ibu ...................... arsas mapag risang besan. 

Sampun mandhap saking sasana piniji Bapak/Ibu ........................ wengkuning sedya hamung tumuju ing wiwaraning sasana wiwaha, nenggih mapag ingkang besan Bapak/Ibu ................... Rerentengan anggenira lumaksana, esem tansah sinungging ing lathi mratandhani kalamun sukeng driya bombong ing wardaya.

Pinapag risang besan, sampun pinanggiya, sarwa-sarwi ajejawat asta, mangayubagya rawuhipun ingkang besan sarimbit. Paripurna anggenira bage-binage, risang besan enggal kadherekaken tumuju ing sasana pinajang. Para ibu ingkang mangarsani lampah, dene bapak ingkang tutwuri. Menika suka pratandha bilih priya kedah junjung drajating wanodya, jumurung ing karsaning wanita ingkang lumampah ing marganing kamulyan. 

Anggenira lumaksana, satindak tumoleh manganan, sapecak tumoleh mangiring, esthine driya mung suka penget dhumateng para kawula dasih kaswasih, enget mring jatining panembah ing ngarsaning Gusti, nggenira tumitah ing jagad raya, sarta kadya asung pambagya mring rawuhing para tamu kang minulya.

Prapta ing sasana mulya, risang besan kadherekaken lenggah wonten ing sasana ering kiwa. Uninga risang besan sampun lenggah satata, Bapak/Ibu ........................ wangsul wonten ing sasana palenggahan sakawit, ing kananing risang penganten. Risang penganten arsa anguswa pepadaning ingkang rama miwah ingkang ibu, nyuwun puji pangestu amrih widodo uripe.

Sampun jengkar saking dhampar risang penganten sarimbit. Parasing sedya hamung arsa anguswa pepadaning ingkang rama miwah ingkang ibu. Repepeh-repepeh hangeka pada anggenira ngabyantara ing ngarsaning ingkang rama miwah ingkang ibu. Tangkeping asta risang penganten sumungkem ing jengku ering kanan. Esthining manah risang penganten hamung nyenyadhong puji pangestu, donga pangastawa, amrih gesangipun manggih mulya lan minulya. Mulya tegesipun, risang penganten tatkala mangun bale wisma, gesang tembayatan, sageda kacekapan sandhang boga. Sadhengah papan kang kasrambah tansah suka gampil anggenipun angupaya sandhang miwah boga. Sukur bage pinaringan kasugihan, satemah saged lumeber ing kadang santana  miwah tangga tepalih. Ing tembe gesangipun murakabi tumrap kulawarga miwah bebrayan agung. Minulya tegesipun risang penganten kasinungan kawibawan luhur, kinacek mring sapadha-padha, bisa mrojoling akarep, punjuling apapak, satemah kajen kineringan mring sasami.

Kawuwusa tatkala sinungkeman pepadane, ingkang rama kadya sinendhal mayang batine. Satemah datan kuwawa hambabar wicara, ingelus-elus pamidhangane, winir-wiwir rikmane risang penganten. Hayem tentrem ing pepadaningkang rama miwah ingkang ibu, mahanani risang penganten eling marang purwa duksina. Eling marang purwane, rama kang wis kuwagang hangukir jiwa ragane, eling marang kang ibu, kang wis minangka sasana yoga brata nawa candra dasa ari suwene. Eling marang ingkang rama miwah ingkang ibu, kang wis nggulawenthah wiwit timur nganti dewasane, ing ri kalenggahan menika dhaup palakrama arsa mengku bale wisma. Nun inggih awit wiwit timur risang penganten sampun anggung-ginunggung pepoyaning kautamen, penganten sarimbit dereng saged males budi luhuripun ingkang rama miwah ingkang ibu, mila ing titi wanci menika kasdu anguswa pepadaning ingkang rama miwah ingkang ibu.

Paripurna anggenira sumungkem ing pepadaning rama-ibu, penganten sarimbit wangsul lenggah wonten ing sasana pinajang, nun inggih sasana rinenggah.

7.3 Candra Kirab Penganten


Penganten rawuh ing gedhung pasamuan, hotel, restoran, utawi papan sanesipun. Penganten baris kaembanan rama ibu saha dipundherekaken para kadang. Tindakipun tumuju ing sasana rinengga. Mekatena menika kawastanan kirab.


Ngandhap menika tuladha panyandra kirabipun penganten.

Risang pengantin arsa tedhak ing sasana

Nenggih sasana rinengga

Kadya ratu miwah raja

Hanelahi cahyane 

Lir surya kembar sumunu

Hing….

Kang winisudha minangka narendra hari sajuga, narendra wus ngarani ratu, hari dina, sajuga hamung sawiji, sri panganten sinengkakaken ing ngaluhur jinunjung ing pada dadi ratu kang hamung sedina.  Arsa tedhak wonten ing madyaning sasana pahargyan. Lamun ginantha ing wardaya kadya sri narendra kang arsa tedhak siniwaka.


-gendhing Ktw. Langen Gita Sri Narendra Pl. Pathet Barang-

Kadya sri narendra kang arsa tedhak siniwaka ingkang winisudha minangka narendra hari sajuga kirab tumuju wonten ing sasana mulya nenggih sasana pinajang. Tindakira kang apindha raja myang prameswari kapangarsan sang subamanggala. Suba wus ngarani subasita, tata krama, manggala nenggih pemimpin. Kang mangarsani lampah hamiyak marga kanthi hasesanti rawe-rawe rantas malang-malang pinutung, hangentasi pancabayaning marga, hamberat salwiring sukreta, hambengkas salwiring durgama satemah tindakira sri atmaja pengantin lulus raharja kentar saking pringgabayaning marga. 

Sinten ta kang hangembani sang suba manggala nenggih cucuking lampah, nenggih kadang kula mudha Dhimas Krefiyanto kang bangkit hangentasi karya. Dhasar cilik mula den gegulang den gegadhang mring pepoyaning kahutamen, ginala-gala mring edi endahing luhuring budaya Jawi. Marma hanggenira hangayahi wajib kadya hambeksa hangelami-elami. Kumlawene hasta mimbuhi pratela cetha lamun asung sasmita. Tumapaking pada nut wiramaning gendhing, nengih gendhing Ketawang Langen Gita Sri Narendra.

Ing ngarsa hasung tuladha nenggih sang suba manggala wus hanapak ing madyaning sasana pahargyan. Sapungkurnya sang suba manggala ana kenya lan jejaka satriya talang pati, putrid dhomas. Ing jaman kina lamun sri narendra dhaup palakrama ngirit putri wolung atus cacahe marma winastan putri dhomas. 

(Putri dhomas 800 kawiwitan nalika Prabu Harjunasasrabahu dhaup Dewi Citrawati putrid Prabu Citragada saking nagari Magada. Nalika dhaup Prabu Harjunasasrabahu ngirit putrid 800 cacahe diarani putrid dhomas, dho = 2, mas = 400, dhomas tegesipun putri 800).

Satriya talang pati sawega hanjaga karaharjaning sang raja myang prameswari satemah rahayu widada tindakira kang apindha raja myang prameswari kang arsa tedhak siniwaka. Kembar busanane, kembar dedeg piadege. Busana wilis pupus kebagusane kasulistyane akarya gawoking para kang samya humiyat.

Ing madyaning sasana pahargyan gandheng asta keket rumaket atut runtut rerentengan bebasan datan ginggang sarikma pinara sasra hanenggih kang dadya punjering kawigatosan sri hatmaja penganten Nimas Sylvanita Pretiwi, SE, Dhimas Girindra Wardhana, ST, MBA, MM. Busana langking sarta busana wilis kang hangrenggani. Sri hatmaja penganten hangagem makutha kang pinalipit ing titih kencana. Busana wilis sri hatmaja penganten kakung hangagem sangsangan mutyara rinonce dhasar rinengga sangsangan sekar melathi kang lumeber munggwing jaja. Sri hatmaja penganten putrid hangagem kang edi endah hamilangoni. Tinaretes ing titih kencana, sinepuh ing kemasan, pating calorot pating galeblyar lamun katempuk ing pandam kurung, cundhuk mentul pating calorot pating galebyar lamun cinandra kadya kilat hasesiring. 

Ing madya hamangun karsa para-para ingkang bebesanan Bapak Haji Hadi Suprapto sekaliyan ibu dalah Bapak Insinyur Sawarna sekaliyan. 

Tutwuri handayani para kadang lan sentana suka pepuji mangastungkara mring ngarsaning Pangeran mrih yuwana kalis saking sambekala henggenira nambut guna talining akrama.

Nalika samana sri hatmaja risang  pengantin sampun jumeneng jajar wonten sasana rinengga kaapit ingkang rama miwah ingkang ibu. Bangkit hangentasi karya sang subamanggala wangsul wonten ing sasana sakawit. 

Para tamu kepareng lenggah wonten ing sasana ingkang sampun piniji.

7.4  Panyandra Busana Penganten

Ing ngandhap menika conto panyandra busana penganten paes ageng gagrak Ngayogyakarta.

Conto:


Punapa ta busananing temanten kakung? Kawuryan kuluk makutha biru matak (perlambang dapat membentuk watak raja, dene hutamaning nata, rikma ginelung, cundhuk mentul satunggal pethat, nyawiji pangesthi muhung marang Gusti kang Mahaesa. Sangsangan sesotya carut penggalan candra kirana. Candra araning wujud, kirana wulan. Pamoring temanten prasasat wulan purnama sidi. Kelat bahu naga mangrangsang hamarep mungkur. Warangka ukiran hanunggak semi, sinampiran oncen-oncen sekar patra manggala, dadya sipat kandeling penganten, piranti guna, kaya , purun ingkang den antepi, nuhoni trah utama.


Dene pangageman kampuh penganten seta miwah biru maya-maya, cinawus prada kencana saloka silih asih sesawitan kaliyan pengagemanipun penganten putri ingkang rinengga paes wadana penganten awujud panitis panunggul, miwah godhek athi-athi hangudhup turi, pinulis ing pidik, pinalisir pradamas, kretèp kinjengan, mapane hamanggon. Cundhuk centhung hangrengga mustaka karang jagung sumela gelung winangun ing bokor mengkurep tandha penganten momot ing sabarang kawruh. Kinancingan gajah ngoling kepara tengen, pinaringana kekiyatan kaya dene sentosaning dwipangga hangadhepi ing sabarang kawruh, teteken tekun satemah tekan, apa kang sinedya jumbuh, gambuh kaliyan kekudanganing para sepuh. 

Busana Paes Ageng Kanigaran Ngayogyakarta
http://www.joglosemar.co.id/wedding.html
Kanthi busana paes ageng kanigaran, ing nguni mujudaken kagungan dalem Kasultanan Ngayogyakarta Hadiningart, endah agung miwah wibawa kebak ing pralampita, pepeling, piwulang kang datan melok, sinamun ing samudana dadya piwulang utama tumrap sri penganten, nggenira mangun ing balewisma, muga momot ing sabarang kawruh agal lembut wus cinakup bebasan wus rinegem dadi segegem, jumbuh kalawan  kekudangane ramaibuingkang ngggulawenthah linambaran atur panembah takwa  saha iman wonten ngarsaniun Gusti kang murbeng dumadi Allah swt.  Endahing busana agung, paesing penganten dipunpratitisaken dening juru paes pasuryan Ibu Hj. AM Sudarto Sunaryo Sastradiningrat.

PANYANDRA:

Punapa ta busanane penganten kakung?

Kawuryan kuluk makutha kanigara hawarni langking, rinengga nyenyamat winangun sekar cengkeh, seseumping roning manggala, sinampiran oncen-oncen sekar patramanggala, rikma ginelung cundhuk mentul pethat setunggal pralampita agung panguwaosing Gusti kang Mahaesa, sangsangan sesotya miwah penanggalan sungsun tiga sinebat kalung candrakirana.  Candra arane wujud, kirana arane wulan, cinandra penganten ingaran sasat wulan purnama sidhi.Wangkingan warangka ladrang, ukiran hanunggak semi, pangageman kampuh sesawitan kaliyan pengagemanipun temanten putri

Penganten putri rinengga paes wadana ingkang awujud panunggul, panitis, athi-athi godheg hangudhup turi, pinalisir prada kencana, kretep kinjengane mapan hamanggon, cundhuk centhung hangrengga mustaka karang gadhung sumela gelung winangun bokor kencana, kinancing gajah ngoling kepara tengen, ingembanan rama ibu ingkang hanggung caos pakurmatan mangayubagya para tamu cumadhong berkah saha pangestu mugi tansah rahayu ingkang tinemu biasanya rahayu ingkang samya pinanggih.

Kanthi busana paes ageng kanigaran, ing nguni mujudaken kagungan dalem Kasultanan Ngayogyakarta Hadiningart, endah agung miwah wibawa kebak ing pralampita, pepeling, piwulang kang datan melok, sinamun ing samudana dadya piwulang utama tumrap sri penganten, nggenira mangun ing balewisma, muga momot ing sabarang kawruh agal lembut wus cinakup bebasan wus rinegem dadi segegem, jumbuh kalawan  kekudangane ramaibuingkang ngggulawenthah linambaran atur panembah takwa  saha iman wonten ngarsaniun Gusti kang murbeng dumadi Allah swt.  Endahing busana agung, paesing penganten dipunpratitisaken dening juru paes pasuryan Ibu Hj. AM Sudarto Sunaryo Sastradiningrat.

� Penganten Ngayogyakarta saleseripun boten wonten panyandra. Nanging ing jaman samenika menawi boten wonten panyandra kirang endah, kirang saged dipunsade. Upami boten nyandra, inggih ngrumpaka mawi olah suwanten gaya Ngayogyakarta. Kanthi mekaten tetep wonten rerumpakan nanging beda kaliyan panyandra cara Sala.





